
АННОТАЦИЯ  
Ушбу мақолада битимларни ҳақиқий эмас деб топиш институтининг ҳуқуқий аспектлари 
илмий нуқтаи назардан тадқиқ қилинган бўлиб, фуқаролик ҳуқуқида битимни ҳақиқий 
эмаслигини монографик тадқиқот объекти сифатида ҳозирги давр нуқтаи назаридан илмий 
ўрганишга ҳаракат қилинган. Илмий адабиётлардаги ҳуқуқшунос олимларнинг ушбу 
йўналишдаги турли фикр-мулоҳазалари илмий назарий жиҳатдан таҳлил этилган. Битимларни 
ҳақиқий эмас деб топиш институти бўйича амалдаги қонунчиликка таклифлар ва хулосалар 
келтирилиб ўтилган. 
Калит сўзлар: битимнинг ҳақиқий эмаслиги, фуқаролик ҳуқуқи, ҳуқуқ-тартибот асослари, 
реституция, антиижтимоий битим, юридик факт. 

ПРАВОВЫЕ АСПЕКТЫ НЕДЕЙСТВИТЕЛЬНОСТИ СДЕЛКИ В ГРАЖДАНСКОМ 
ПРАВЕ 

АННОТАЦИЯ  
В данной статье рассматриваются правовые аспекты института признания сделок 
недействительными с научной точки зрения, а также делается попытка научного исследования 
недействительности сделки в гражданском праве с точки зрения современного периода как 
объекта монографического исследования. Научно-теоретически анализируются различные 
мнения ученых-юристов в научной литературе в этом направлении. В действующем 
законодательстве даны предложения и выводы о признании сделок недействительными. 

LEGAL ASPECTS OF THE INVALIDITY OF A TRANSACTION IN CIVIL LAW 

 
ANNOTATION  

This article examines the legal aspects of the institution of recognizing transactions as invalid from a 
scientific point of view, and also makes an attempt to scientifically study the invalidity of a transaction 
in civil law from the point of view of the modern period as an object of monographic research. The 
various opinions of legal scientists in the scientific literature in this direction are analyzed 
scientifically and theoretically. The current legislation contains proposals and conclusions on the 
recognition of transactions as invalid. 
Keywords: invalidity of transactions, civil law, law enforcement, restitution, antisocial transaction, 
legal fact 

 
Битимлар фуқаролик ҳуқуқий тартибга солишнинг марказий институтларидан 

биридир. Фуқаролик қонунчилигида битимлар деб фуқаролар ва юридик шахсларнинг 
фуқаролик ҳуқуқлари ва мажбуриятларини белгилаш, ўзгартириш ёки бекор қилишга 
қаратилган ҳаракатлар тушунилади. 

Битимнинг ҳақиқий эмаслиги ҳозирги замон фуқаролик ҳуқуқи фанининг долзарб 
муаммоларидан бири ҳисобланади. Қонун битимни ҳақиқий эмаслигини иккита умумий 
турларга – ўз-ўзидан ҳақиқий эмаслиги ва низоли битимларга бўлади.   

Битимнинг ҳақиқий эмаслиги институти қадимги Римда энг ривожланган 
йўналишлардан бири ҳисобланган. Битимнинг ҳақиқий эмаслиги масалалари фуқаролик 
ҳуқуқи фанида ҳар доим мунозарали бўлиб келган. Жумладан, И.Б. Новицкий [1], Д.М. Генкин 
[2], И.С. Перетерский [3], Н.В. Рабинович [4], В.П. Шахматов [5], Ҳ.Р. Раҳмонқуловлар 
битимнинг ҳақиқий эмаслиги муаммоларига ўзларининг илмий асарларида ўз нуқтаи 
назарларини билдириб ўтганлар. 

Шуни айтиш лозимки, битимларнинг ҳақиқий эмаслиги институти фуқаролик ҳуқуқида 
муҳим рол ўйнайди, чунки у жисмоний ва юридик шахсларнинг шартномавий характердаги 
ва бошқа мулкий ҳаракатлари билан боғлиқ ҳуқуқлари бузилишининг олдини олади. 

Битимнинг ҳақиқий эмаслиги юридик оқибатларга олиб келмайди. Улар тузилган 
пайтдан эътиборан ҳақиқий эмас деб ҳисобланади. 

Битимнинг ҳақиқий эмаслиги битим шаклига эга бўлган, лекин субъектлар томонидан 
улар истаган фуқаролик-ҳуқуқий оқибатларини вужудга келтирувчи юридик факт 
сифатларига эга бўлмаган ҳаракат деб тушунилади. 

Амалдаги қонунчилик битимнинг ҳақиқий эмаслигини икки турга ажратади: 
- низоли битимлар – қонун ҳужжатларида назарда тутилган асосларда битимнинг 

ҳақиқий эмаслиги суд қарори билан тан олиниши туфайли кучга кириши; 
- ўз-ўзидан ҳақиқий бўлмаган битим – суд томонидан ҳақиқий эмас деб эътироф 

этилади. 
Фуқаролик ҳуқуқида битимни ҳақиқий эмас деб тан олинганда қуйидагилар 

қўлланилади: икки томонлама реституция; бир томонлама реституция; ҳақиқий зарарни 
қоплаш; реституциянинг олдини олиш. 

Битимнинг ҳақиқий эмаслигининг мулкий оқибати реституция бўлиши мумкин. 

Икки томонлама реституция битим шакли бузилган ҳолларда, битимлар муомала 
лаёқати чекланган фуқаролар, вояга етмаганлар ва бошқалар томонидан амалга оширилганда 
қўлланилади. 

Бир томонлама реституцияда инсофсиз эгалловчи ижро этилган нарсаларни қайтариб 
олмайди, улар давлат даромадига ўтказилади. 

Ҳақиқий зарарни қоплаш руҳий хасталиги туфайли муомалага лаёқати чекланган 
фуқаро томонидан амалга оширилган битимлар учун қўлланилади. 

Реституцияни олдини олишда ва барча тушумларни давлат даромадига ўтказишда, 
ҳуқуқ-тартибот ёки ахлоқ асосларига атайин зид мақсадда тузилган битимлар учун 
қўлланилади. 

Битимнинг ҳақиқий эмаслигини шартномани бекор қилишдан ажратиш учун унда 
иштирок этувчи тарафларнинг келишувига, қонун ёки томонларни келишуви бунга йўл 
қўйганда, контрагентлардан бирининг илтимосига кўра фарқланади [6]. 

Фикримизча, битимнинг ҳақиқий эмаслиги ҳуқуқий ва мулкий оқибатларга бўлинади. 
Битимнинг ҳақиқий эмаслигининг ҳуқуқий оқибатлари битимни ҳақиқий эмас деб тан 
олиниши, мулкий оқибатлари эса реституция ва давлат фойдасига ундириш деб ҳисобланади. 

Битимнинг ҳақиқий эмаслиги қонунда ёки уставда юридик шахс органининг унга 
тақдим этилган ваколатидан четга чиқилиши тушунилади. Шу билан бирга, агарда юридик 
шахснинг мазкур фаолият билан шуғулланиши лицензияга эга бўлмаган ёки таъсис 
ҳужжатларида белгиланган фаолиятига зид мақсадда амалага оширган ҳаракатни ҳам 
тушуниш мумкин. 

Шуни алоҳида таъкидлаш лозимки, агар битим қонун ҳужжат талабларига мос 
бўлмаган ҳолда тузилган бўлса, у ҳақиқий эмас деб топилади. Битимнинг ҳақиқий эмаслиги 
оқибатларини эътироф этиш суд томонидан белгиланади. Суд қарорида шахсларнинг 
мотивлари ва битим ҳақиқий эмас деб топилган далилларни тавсифлаш муҳим аҳамият касб 
этади. 

Битимларнинг ҳақиқий эмаслигидан келиб чиқадиган мавжуд муаммоларни ҳал этиш 
барча ҳуқуқни қўллаш амалиёти бирлигини ўрнатади ва қонун чиқарувчининг бу жараёнда 
иштирок этиши мажбурий бўлишини таъминлайди. 

Битимнинг ҳақиқий эмаслиги асослари икки тоифага бўлиш мумкин: 1) битимнинг 
қонун талабларига мос келмаслиги туфайли ҳақиқий эмаслиги. 2) битим таркибининг 
бузилиши билан боғлиқ бўлган ҳақиқий эмаслиги. 

Битимларни ҳақиқий эмас деб эътироф этиш, ҳуқуқий тартиботни ҳимоя қилишга 
қаратилади. Ҳуқуқ ва мажбуриятларни бекор қилишни тақозо этади, чунки уларни амалга 
ошириш қонун бузилишига олиб келади. 

Айрим муаллифларнинг фикрига кўра, ҳуқуқ-тартибот асослари тушунчаси ҳуқуқ-
тартибот муносабатларини амалга оширишда ўзаро тарафлар томонидан қонун ва 
шартномаларда ўрнатилган шартларга мувофиқ, фуқаролик оборот иштирокчилари 
ўртасидаги мажбуриятларни лозим даражада бажариш тушунилади. 

Шуни алоҳида таъкидлаш керакки, “ҳуқуқ-тартибот асослари” ҳар қандай давлатнинг 
ҳуқуқий тартиби асос бўлган қонунчилик нормаларини тушунилади. Шу муносабат билан 
ҳуқуқ-тартибот асослари ҳақида эмас, балки “давлатнинг қонун чиқарувчи ва бошқа ҳуқуқий 
ҳужжатлари” ҳақида гапириш тўғри ҳисобланади. “Ҳуқуқ-тартибот асослари” тушунчасининг 
ўзи ҳам ҳуқуқий нормалари амалда мавҳумроқ. 

Ҳ.Р. Раҳмонқулов таъкидлаганидек, ўз-ўзидан ҳақиқий бўлмаган битим ҳақида умумий 
қоида ФКнинг 116-моддасида назарда тутилади. Унга кўра қонун ҳужжатларининг 
талабларига мувофиқ келмайдиган мазмундаги битим, шунингдек ҳуқуқ-тартибот ёки ахлоқ 
асосларига атайин қарши мақсадда тузилган битим ўз-ўзидан ҳақиқий эмасдир. Қонунда 
бундай умумий қоидани бўлиши муҳим аҳамиятга эга ва мақсадга мувофиқдир. Ўз-ўзидан 
ҳақиқий бўлмаган битимларни турларини, тизимини қонунда қанчалик тўлиқ кўрсатишга 
ҳаракат қилинмасин, уларни барчаси қонун билан қамраб олишни иложи йўқ ва қонунда 
назарда тутилмаган ҳақиқий бўлмаган битимларни ҳаётда дуч келишини ҳисобга олганда, 

бундай умумий қоида талабларга жавоб беради. Битимни ўз-ўзидан ҳақиқий бўлмаган деб тан 
олинишига асосан қонун нормаларида бевосита назарда тутилган ҳоллардагина йўл қўйилади. 
Шундай экан ФКнинг 116-моддасида назарда тутилган умумий қоидани бошқа ҳолларда, яъни 
битимни ўз-ўзидан ҳақиқий бўлмаган деб тан олиниши ҳақида махсус норма ўрнатилмаган 
ҳоллардагина тадбиқ қилиш мумкин. 

Низоли битим суд томонидан ҳақиқий эмас деб топилгунга қадар ҳақиқий бўлиб 
ҳисобланади ва суд томонидан ҳақиқий эмас деб топилган пайтдан эътиборан унинг давом 
этиши  келажак вақт учун ҳаракатдан тўхтайди.  

Ҳақиқий эмас деб ҳисобланган битимнинг асосий маъноси шундан иборатки, унинг 
асосида яъни битим шаклида бажарилган ҳаракатлар фуқаролик ҳуқуқ ва мажбуриятларнинг 
вужудга келишига, ўзгаришига ва бекор бўлишига олиб келмайди. Лекин ҳақиқий бўлмаган 
битим ҳеч қандай ҳуқуқий оқибатларга олиб келмас эканда, деган хулосага келиш мумкин 
эмас. Ҳақиқий бўлмайдиган битимни тузиш ғайриқонуний ҳаракат деб ҳисобланади ва 
юридик жиҳатдан маълум салбий оқибатлар келтириб чиқариш учун сабаб бўлади [7]. 

Мазмуни жиҳатдан қонун талабларига мувофиқ бўлмаган, шунингдек ахлоқ асосларига 
атайин қарши мақсадда тузилган битим ФКнинг 116-моддасига мувофиқ ўз-ўзидан ҳақиқий 
бўлмаган битим ҳисобланади. Бу каби битимларни ҳозирги вақтдаги ҳуқуқ нормаларини 
қўпол бузишга, ижтимоий хавф туғдиришга, мавжуд жамият манфаатларига зарар етказишга 
қаратилган битимлар деб ҳисобланади. 

Мазмуни жиҳатда ҳуқуқ-тартибот ёки  ахлоқ асосларига атайин қарши мақсадда 
тузилган битимлар ижтимоий хавфли битимлар деб тан олинади [8]. 

Битимга нисбатан асосий талаб – унинг қонунга мувофиқ бўлишдан иборат. Ушбу 
талаб қонунни бузиб, яъни унга риоя қилинмасдан тузилган ва ҳақиқий эмас деб тан 
олинадиган ҳар қандай битимларга нисбатан эмас балки мазмуни ва мақсади жиҳатдан 
бевосита қонунга ҳилоф равишда тузилган битимларга тааллуқли. 

И.Б. Новицкийнинг таъкидлашича, ўз-ўзидан ҳақиқий бўлмаган битимларни низоли 
битимларга нисбатан қарама-қарши қилиб қўйиш ҳуқуқий тамойилга асосланмайди: агар 
низоли битим суд томонидан ўз-ўзидан ҳақиқий бўлмаган битим деб топилса, унинг ўз-ўзидан 
ҳақиқий эмас деб топилиши суд қарори қабул қилингандан кейин эмас, балки қонунга 
мувофиқ, тузилган пайтидан бошлаб ўз-ўзидан ҳақиқий эмас, яъни суднинг қарори орқали 
қайтиш кучга эга деб ҳисоблашга тўғри келади [9]. 

Шуни алоҳида таъкидлаш керакки, цивилистикада битимларнинг ҳақиқий эмаслиги 
ҳуқуқбузарлик сифатида ифодаланади. Ҳуқуқбузарликлар ўрнатилган тартибларни бузган 
ҳолда намоён бўлади ҳамда бу шахсларнинг субъектив ҳуқуқларини бузади, шу билан бирга 
ижтимоий муносабатларга зарар етказади [10]. 

Битимга хос элементлардан биронтасининг ёки бир нечасининг камчилиги, яъни қонун 
талабига жавоб бермаслиги унинг ҳақиқий эмаслигига олиб келади. Битимнинг ҳақиқий 
эмасдиги унинг билан боғлиқ бўлган ҳаракатлар юридик факт сифатида тан олинмайди. 
Ҳақиқий эмас деб ҳисобланган битим тарафлари томонидан кўзда тутилган ва улар учун керак 
бўлган юридик оқибатларга олиб келмайди. Шу билан бирга ҳақиқий эмас деб ҳисобланган 
битим унинг натижасида вужудга келиши мумкин бўлган салбий юридик оқибатларни олдини 
олиш ва уларни бартараф қилиш учун имконият яратади [11]. 

Е.А. Сухановнинг фикрича, ҳуқуқ-тартибот асослари тушунчаси ҳуқуқнинг моҳиятини 
жамиятда ҳуқуқ ва эркинликларни амалга ошириш чегараларини аниқлашда ифода этади [12]. 

М.А. Блинованинг таъкидлашича, ҳуқуқ-тартибот асослари Асосий қонунда 
мустаҳкамланган, давлатнинг ижтимоий тузуми асослари тушунилади [13]. 

Бизнинг фикримизча, М.А. Блинованинг илгари сурган фикри асосли кўринади. Ҳуқуқ-
тартибот асослари тўғрисида шуни таъкидлаш лозимки, ҳуқуқ-тартибот асослари - бу 
жамиятнинг иқтисодий ва ижтимоий тузилиши бўйича белгилаш ва унга риоя қилиш, ҳуқуқий 
қоидаларни таъминлаш ҳамда фуқароларнинг ҳуқуқ ва эркинликларини ҳимоя қилишга 
қаратилган давлат томонидан ўрнатилган асосий нормалардир [14]. 

Битим оқибатларини қўллашнинг ҳуқуқий табиати ва амал қилиши ҳақида ҳуқуқий 
доираларда турли хил мулоҳазалар мавжуд. 

Мулкни давлат даромадига олиб қўйиш жарима деган нуқтаи назарнинг тарафдорлари 
кўпроқни ташкил этади [15]. 

Реституциянинг ҳуқуқий табиати ҳозирда жуда низоли бўлиб, баъзи муаллифлар 
реституцияни мажбурият деб тан олсалар, бошқалари эса реституциянинг мажбурий 
хусусиятини қатъиян инкор этадилар [16]. 

Шуни алоҳида таъкидлаш лозимки, антиижтимоий хулқ-атвор оммавий манфаатларга 
таъсири ва қонунга зид фуқаролик ҳуқуқи обороти қатнашчиларининг ҳаракат ёки 
ҳаракатсизлигини ўзида ифода этади. 

Ҳуқуқ назариясида ҳуқуқ-тартибот ҳуқуқ нормаларига ҳурмат ва амалдаги 
қонунчиликка мажбурий риоя этиш, ижтимоий муносабатларни аниқ тартибга солиш ёки 
жамоат тартибининг таркибий қисми тушунилади [17]. 

В.Л. Камышанский фикрича, ҳуқуқ-тартибот асослари мулкий ҳуқуқий 
муносабатларда мулкдор ҳамда учинчи шахсларнинг фуқаролик ҳуқуқ ва юридик 
мажбуриятларини қатъий, оғишмасдан бажарилиши учун ўрнатилган қонуний кафолатлари 
тушунилади [18]. 

Антиижтимоий битимлар ҳуқуқ-тартибот ёки ахлоқ асосларига зид фуқаролик 
қонунчилиги сифатида тавсифланадиган ва битимнинг ҳақиқий эмаслиги институти 
ҳисобланади. Бунга мисол сифатида, фуқаролик оборотидан чиқарилган ўқ-дори ва портловчи 
моддалар, қурол-яроқ олди-сотдиси шартномаларини кўрсатиш мумкин. 

Ҳар қандай антиижтимоий битим қонун талабларини бузувчи ҳисобланади, лекин ҳар 
қандай битим қонун талабларини бузганда антиижтимоий ҳисобланади. 

Я.A. Канторович субъектив ҳуқуқни амалга оширишни ижтимоий-иқтисодий 
мақсадига зид равишда антиижтимоий битим деб ҳисоблайди [19]. 

Антиижтимоий битимлар қуйидагиларни: 
- амалдаги қонунчиликнинг жиддий бузилишларини ифодаловчи, ижтимоий 

хусусиятга эга бўлган ҳамда давлат ва жамият манфаатларига зид бўлган антиижтимоий 
битимлар тушунчасини; 

- антиижтимоий битимларнинг объектив томони жиддий қонун бузилишлари бўлиб, 
кўпинча, ҳуқуқ-тартибот ёки ахлоқ асосларига путур етказувчи жиноий ҳаракатларни; 

- ҳуқуқ-тартибот асослари ҳуқуқнинг умумий тамойилларини; 
- ахлоқ асослари - маълум бир жамиятда эзгулик ва ёвузлик, ёмонлик ва яхшилик, 

адолатли ва адолатсизизлар тўғрисида ҳукмронлик қиладиган ғояларни; 
- антиижтимоий битимларнинг субъектив томони бундай битимни тузаётган бир ёки 

икки томоннинг бевосита ёки билвосита нияти билан тавсифланишини ўз ичига олади [20]. 
В.Л. Ардашевнинг фикрича, антиижтимоий битим - қурол савдосидан ташқари, одам 

савдоси, фоҳишалик ва порахўрлик билан боғлиқ бўлиши мумкин деб ҳисоблайди [21]. 
К.И. Скловский таъкидлашича, антиижтимоий битимларни мамлакат иқтисодиётининг 

ривожланишига таҳдид деб билади ва фуқаролик - ҳуқуқий муносабатларнинг кўплаб 
иштирокчилари уни тўғри тушунмасликлари туфайли амалдаги қонунчиликдан олиб 
ташлашни таклиф қилади. Антиижтимоий битимларда у одамларни сотиш, мамлакат 
мудофаасига путур етказиш, жамоат хавфсизлигини бузишни кўради [22]. 

Ушбу юқоридаги берилган таърифлар орасида назаримизда Я.A. Канторович, 
В.Л. Ардашев, К.И. Скловскийлар томонидан берилган таърифлар нисбатан антиижтимоий 
битимларни тўлиқроқ қамраб олган деб айтиш мумкин. Антиижтимоий битимларга кенгроқ 
тўхталиш ва таъриф бериш мақсадга мувофиқдир. 

Битимларнинг ҳақиқий эмаслиги институти нафақат фуқаролар ва бу соҳада кўплаб 
муаммоларга дуч келадиган суд органлари, балки фуқароларнинг ҳуқуқларини ҳимоя қилиш 
ва тиклашнинг энг мақбул йўлларини илмий излашни амалга оширадиган ҳуқуқий 
назариётчиларни ҳам қизиқтириб келади [23]. 

Г.Ф. Шершеневич томонидан ишлаб чиқилган қоидалар битимларнинг ҳақиқий 
эмаслиги оқибатларини қўллаш билан боғлиқ бўлиб, қонунчилик ва ҳуқуқни қўллаш 
амалиётини йўналтирувчи асосий ғоялардир. 

Битимнинг ҳақиқий эмаслиги оқибатлари икки томонлама реституциядир: “битим 
асосида бир шахс бошқа шахсга унга тегишли бўлган ҳамма мулкларни қайтариши лозим” 
[24]. 

Битимнинг ҳақиқий эмаслиги институтида қонунчилик нормаларини амалиётда 
қўллашда муаммоларни келтириб чиқарадиган кўплаб бўшлиқлар ва қарама-қаршиликлар 
мавжуддир. Ушбу ҳолат олимлар ва ҳуқуқни қўллашда амалда тан олиниши энг қийин бўлган, 
ҳуқуқ-тартибот ва ахлоқ асосларига зид мақсадда тузилган битимнинг ҳақиқий эмаслигини 
таркиби ҳисобланиб, натижада нотўғри суд қарорлари чиқарилишига олиб келади [25]. 

Шу таъкидлаш керакки, фуқаролик қонунчилигида юзага келган ноаниқликлар ва 
бўшлиқлар битимларнинг ҳақиқий эмаслиги соҳасида ҳуқуқни қўллаш фаолиятида янги 
муаммоларни келтириб чиқаради. 

Шунингдек, битимларни ҳақиқий эмас деб эътироф этиш, ҳуқуқий тартиботни ҳимоя 
қилиш мақсадига эга, натижада ҳуқуқ ва мажбуриятларнинг бекор бўлишига, қонун 
бузилишини олдини олишга хизмат қилади. 

О.В. Гутников битимларнинг ҳақиқий эмаслиги битимни тузган вақтида мавжуд бўлган 
асосларда битимнинг ҳуқуқий оқибатларини рад этишни тушунади [26]. 

A.Б. Венгеровнинг фикрича, битимнинг ҳақиқий эмаслиги фуқаролик ҳуқуқи соҳаси 
билан боғлиқ жавобгарликнинг бир қисми эканлигини қайд этади [27].  

Фикримизча, битимларнинг ҳақиқий эмаслиги фуқаролик-ҳуқуқий нормаларини 
бузилишига олиб келиб, фуқаролик оборотининг барқарорлигини хавф остига қўяди. 

Битимнинг ҳақиқий эмаслиги шуни англатадики, битим шаклида амалга оширилган 
ҳаракат субъектларнинг содир бўлишини истаган фуқаролик оқибатларини келтириб 
чиқариши мумкин бўлган юридик факт сифатига эга эмас. 

Шундай қилиб, битимнинг ҳақиқий эмаслиги иштирокчиларнинг битим тузишга 
бўлган интилишларини ифодаланган ҳуқуқий оқибатларни намоён қилмаслилига олиб 
келмайди. 

В.П. Шахматов таъкидлашича, битимнинг ҳақиқий эмаслигини – бу ижтимоий зарарли, 
антиижтимоий ёки ижтимоий номақбул хусусиятлар туфайли ҳуқуқ нормаларида белгиланади 
[28]. 

Д.О. Тузовнинг фикрига кўра, битимнинг ҳақиқий эмаслиги ҳуқуқий тушунчанинг 
салбий ҳуқуқий баҳоланиши бўлиб, у эрк-изҳорини ташкил этади ва битимни бошқа юридик 
фактлардан ажратиб туради [29]. 

Н.А. Растеряевнинг битимнинг юридик кучидан маҳрум қилишни ҳар қандай 
ҳолатларини битим шаклининг камчиликлари билан боғлиқ деб ҳисоблаб, уни ҳақиқий эмас 
деб тушунади. Хусусан, муомала ва ҳуқуқ лайёқатига эга бўлмаган шахслар томонидан 
тузилган, уларнинг предмети фуқаролик муомаласидан чиқарилган ҳолатдаги, қонун 
тақиқланганлиги туфайли, эрк-изҳорнинг нуқсонлари туфайли, даъво муддатининг ўтганлиги 
сабабли, икки томонлама битимларнинг ўзаро бузилиши сабабли ва учинчи шахсларнинг 
норозилиги туфайли битимнинг ҳақиқий эмаслиги деб ифодаланади [30]. 

Ф.С. Хейфец фикрича, битимнинг ҳақиқий эмаслиги ўзида ҳуқуқбузарликни намоён 
қилиб, ҳуқуққа ҳилоф ҳаракат сифатида белгиланади [31]. 

Энг мақбул позицияни Н.В. Рабиновичнинг нуқтаи назарини келтириб ўтиш мумкин, у 
битимнинг ҳақиқий эмаслигини бир вақтнинг ўзида ҳам битим, ҳам “махсус тартибли” 
ҳуқуқбузарлик деб ифодалаган [32]. 

Хулоса қилиб шуни айтиш керакки, битимларнинг ҳақиқий эмаслиги институти 
соҳасидаги муаммоларини бартараф этишда амалдаги қонунчилик нормаларини умумий 
тушуниш ва битимни ҳақиқий эмаслигини тартибга солиш соҳасида, қонунчиликка 
ўзгартириш ва қўшимчалар киритиш орқали амалга ошириш мақсадга мувофиқдир. 

